
A CONSELLERÍA DE SANIDADE RATIFICA O ACORDO DE EXTINCIÓN DAS FUNDACIÓNS HOSPITALARIAS

· O Consello da Xunta procederá á definitiva disolución das Fundacións Hospitalarias Virxe da Xunqueira de Cee; do Salnés, en Vilagarcía de Arousa; da Barbanza, en Ribeira; e de Verín
· Os Padroados das fundacións entenden que a extinción “implicará unha mellora para os profesionais e a calidade da asistencia sanitaria, que se beneficiará da maior homoxeneidade do sistema público”
· A Consellería de Sanidade xa extinguiu a Fundación Foro Permanente Galego Iberoamericano da Saúde

Santiago de Compostela, mércores 9 de abril de 2008.- A Consellería de Sanidade ven de rubricar as resolucións polas que o protectorado das Fundacións Hospitalarias ratifica o acordo de extinción das mesmas. A partir de agora, e logo dos preceptivos informes, este acordo será elevado ao Consello da Xunta para a súa definitiva disolución. 

Deste xeito as Fundacións Públicas Hospitalarias Virxe da Xunqueira, de Cee; do Salnés, en Vilagarcía de Arousa; da Barbanza, en Ribeira; e de Verín, pasarán a integrarse de pleno dereito na rede e estrutura do Servizo Galego de Saúde. 
De feito, xa este ano, os xerentes destes catro centros, asinaron o pasado 31 de marzo e por vez primeira o Plan de Obxectivos Estratéxicos que establece as actividades previstas polos centros do Servizo Galego de Saúde para o ano 2008. 
Segundo o acordo dos padroados das distintas fundacións hospitalarias, a disolución prodúcese “por non lograrse coa instauración desta fundación sanitaria acadar os seus obxectivos de eficacia e eficiencia, redución de gasto e mellora da calidade dos servizos”, e sinala que a extinción “implicará unha mellora para os profesionais e a calidade da asistencia sanitaria, que se beneficiará da maior homoxeneidade do sistema público”. 

Entre estas vantaxes, os distintos padroados salientan o sometemento dos centros a criterios uniformes de planificación e coordinación; a redución do gasto sanitario ao incorporar ao centro a plans conxuntos de adquisición e subministración de bens e servizos; garantir a concurrencia, publicidade e imparcialidade na contratación; someter aos centros a criterios de control financeiro e orzamentario que se establecen para o resto de centros hospitalarios públicos; unificar a oferta de emprego público; consolidar o proceso de homologación das condicións de traballo do persoal; e unificar os cadros de persoal e réxime de xestión dos centros hospitalarios, mellorando a calidade asistencial. 
Unha vez ratificado o acordo de extinción, e logo dos preceptivos informes, deberá ser o Consello da Xunta de Galicia quen finalmente proceda á súa definitiva extinción. A Consellería de Sanidade xa disolvera en 2006 a Fundación Foro Permanente Galego Iberoamericano da Saúde, o seu cadro de persoal foi integrado noutras institucións sanitarias e as súas funcións asumidas por diversos departamentos do Sistema Sanitario Público de Galicia. 

